
საკუთარ კარში 

 

კუიბიშევის “კრილია სოვეტოვის” წინააღმდეგ თბილისის “დინამო” 

შეცვლილი შემადგენლობით გამოვიდა. კალოევის მაგივრად ცენტრში თამაშობდა 

ღოღობერიძე, ხოლო მარცხენა შუამარბის ადგილი დაიკავა ვარდიმიადიმ. 

ანალოგიური ცვლილება ჰქონდათ სტუმრებსაც – მათი მარჯვენა შუამარბი 

ვოროშილოვი გადაყვანილ იქნა ცენტრალურ თავდამსხმელად. 

თამაში უწყინარი დაზვერვით, დაბალი ტემპით დაიწყო. ბურთი კარგა ხანს 

მოედნის ცენტრში ტრიალებდა, ორივე გუნდის დაცვის ხაზს არ სცილდებოდა. 

მხოლოდ ერთი სწრაფი კომბინაცია გათამაშდა მე–5 წუთზე ღოღობერიძის, კ. 

გაგნიძისა და კოტრიკაძეს შორის, მაგრამ კუიბიშეველთა მცველებმა ბურთს თავის 

კართან უკანასკენლ მომენტში მიუსწრეს. 

პირველი 15 წუთის განმავლობაში ორივე მეკარე უქმად იდგა კარში, არც 

კორნილოვი და არც მარღანია თავდამსხმელებს არ შეუწუხებიათ. მხოლოდ მე–15 

წუთზე მოუხდა სტუმრების მეკარეს კორნილოვს ღოღობერიძის მიერ დარტყმული 

ბურთის აღება. ამის შემდეგ გავიდა კიდევ 10 წუთი და ანთაძემ მეორედ დაარტყა 

კარში. კუიბიშეველებმა მხოლოდ 30–ე წუთზე გაგზავნეს ბურთი კარისაკენ – 

მარჯვენა გარემარბის რედკინის ძლიერი დარტყმა სხარტი ნახტომით აიღო 

მარღანიამ, დანარჩენი დროის მანძილზე კარში დარტყმას ადგილი არ ჰქონია და 

მეკარეები თამაშში ერეოდნენ კარიდან მოშორებით, საჯარიმო მოედნის ფარგლებში. 

მატჩი, განსაკუთრებით მისი პირველი ნახევარი, უფერული გამოდგა. 

ინიციატივა ძირითადად თბილისელთა მხარეს იყო, მაგრამ მათ იერიშებს აკლდა 

სიმწვავე, კომბინაციები გადამწყვეტ ფაზაში იშლებოდა, გადაცემა არ იყო ზუსტი. 

ღოღობერიძის ცენტრში გადაყვანამ გამართლება ვერ ჰპოვა. საერთოდ იგი დიდი 

სამოქმედო დიაპაზონის მოთამაშეა, მოქმედებს ვრცელი რადიუსით და ყოველთვის 

წარმატებით აკავშირებს თავდასხმას დაცვასთან. ცენტრში იგი შეიზღუდა, მეცხრე 

ნომრის ლიმიტირებულ ზონას ვერ გასცდა და ნაკლები სარგებლობა მოუტანა 

გუნდს. კუიბიშეველთა ცენტრალური თავდამსხმელი ვოროშილოვი სხვაგვარად 

თამაშობდა. მან მოედნის სიღრმეში დაიხია და ძირითადად შუამარბის ფუნქციებს 

ასრულებდა, ხოლო ცენტრში მოქმედებდა ბროვკინი (#8). 

ტაიმის დასასრულს დინამოელებმა გააძლიერეს იერიშები, მაგრამ 

თავდამსხმელები ჯგუფდებოდნენ კარის წინ და მოწინააღმდეგეს უადვილებდნენ 

კარის დაცვას. თამაშის პირველ 45 წუთს ანგარიში არ მოუცია. 

მეორე ტაიმში თბილისელთა კარში მარღანიას ნაცვლად სანაია დადგა და 

მაშინვე მოუხდა თამაშში ჩაბმა. “დინამოს” კართან სახიფათოდ გაიჭრნენ ბროვკინი 

და ნოვიკოვი (#11) და მეკარემ მათ ფეხებიდან ააცალა ბურთი. ამის შემდეგ 

დინამოელებმა დიდი ხნით გადაინაცვლეს მოწინააღმდეგის ნახევარზე. “კრილია 

სოვეტოვის” კართან ზედიზედ შეიქმნა სახიფათო მდგომარეობა. გაგნიძეს, 

კოტრიკაძეს, ღოღობერიძეს ჰქონდათ ხელსაყრელი მომენტები, მაგრამ ისინი კარში 

დარტყმას აგვიანებდნენ და დროზე არ იყენებდნენ შექმნილ შესაძლებლობას. 

“დინამოს” თავდამსხმელებს “წამოეხმარა” სტუმრების მარჯვენა მცველი 

სკოროხოვი. 24–ე წუთზე ვარდიმიადიმ თავით გადააწოდა ბურთი ღოღობერიძეს. 

თბილისელთა კაპიტანმა დაარტყა კარში, მაგრამ დარტყმა არ იყო ზუსტი და ბურთი 

ძელს იქით მიდიოდა. სკოროხოვმა ძლივს მოუსწრო კარის წინ მგორავ ბურთს, 

დაარტყა… და საკუთარ კარში გაგზავნა იგი. კორნილოვის ნახტომმა ბურთს 

მხოლოდ ხაზს იქით მოუსწრო. ანგარიში გაიხსნა – 1:0. 



გოლს თამაშში ცვლილება არ შეუტანია. კუიბიშეველები კვლავ დაცვაში 

იყვნენ (ხშირად 7–8 კაცის რაოდენობით), თბილისელები კი განუწყვეტლივ, მაგრამ 

შეჯგუფებულად და უშედეგოდ უტევდნენ. 

გაისმა გონგის ხმა. მატჩის ანგარიში თითქოს არ შეიცვლებოდა, მაგრამ 

კოტრიკაძემ კარგად გადასცა ბურთი ღოღობერიძეს, ამ უკანასკნელმა მარჯვნივ 

გადაინაცვლა, მცველები თან გაიყოლია და კარის წინ მიაწოდა თოდრიას, რომელმაც 

ახლო მანძილიდან კარში დაარტყა. ბურთი მოხვდა ზედა ძელს და ძირს დაშვებისას 

გადალახა კარის ხაზი. ამ დროს მას მოუსწრო კორნილოვის ნახტომმაც და მეკარე 

ბურთიანად შეგორდა კარში. 

თამაში მოიგო თბილისის “დინამომ” – 2:0. 

2 მაისს ერთმანეთს შეხვდნენ თბილისის “დინამოსა” და კუიბიშევის “კრილია 

სოვეტოვის” დუბლიორები. მატჩი დამთავრდა კუიბიშეველთა სასარგებლოდ, 

ანგარიშით 3:1. 

ეს იყო თბილისელთა სათადარიგო შემადგენლობის მეხუთე მატჩი. აქედან მათ 

წააგეს 4 შეხვედრა და მხოლოდ 1 დაამთავრეს ფრედ. ამ ფაქტისათვის გვერდის 

ახვევა არ შეიძლება, ოსტატთა რეზერვებს მეტი ყურადღება და მოვლა ესაჭიროება. 

გუნდში არიან ნიჭიერი, კარგი მომავლის მქონე ახალგაზრდები, მაგრამ მწვრთნელი 

მ. მინაევი მათთან სუსტად მუშაობს. შემადგენლობა ხშირად იცვლება, მოთამაშეებს 

უცვლიან ადგილებს. “დინამოს” ხელმძღვანელობამ მეტი ყურადღება უნდა მიაქციოს 

დუბლიორებს. 

დუბლიორთა შეხვედრები იმიტომ არის დანიშნული, რომ ახალგაზრდა 

ფეხბურთელებმა შეინარჩუნონ სპორტული ფორმა და ყოველ შეჯიბრებაში 

აღიმაღლონ თამაშის კლასი. ეს კარგად უნდა ახსოვდეს გუნდის ხელმძღვანელობას. 

 

ზ. ჯორჯაძე. 

“ლელო”, 5 მაისი, 1954 წ. 
 


